Трет јавен состанок на Агенцијата за аудио и аудиовизуелни медиумски услуги за 2024

Добиени ставови и мислења од присутните учесници

26.09.2024 година 

На 26 септември, Агенцијата за аудио и аудиовизуелни медиумски услуги го одржа третиот јавен состанок за 2024 година, на кој директорот д-р Зоран Трајчевски направи пресек на реализираните активности согласно Годишната програма за работа во изминатите три месеци.
На состанокот беа презентирани и наодите од анализата на пазарот на аудио и аудиовизуелни медиумски услуги за 2023 година, а се дискутираше и за анализата на родовата структура на сопственоста на телевизиите и радијата во периодот од 2020 до 2023 година, како и за родовата структура кај вработените во радиодифузерите во периодот од 2019 до 2022 година.
За темите на состанокот беше отворена дискусија на која присутните имаа можност да постават прашања и да дадат свои коментари. 

Панел дискусија

Иле Петрески, новинар во ТВ 24 Вести постави повеќе прашања - зошто АВМУ не дозволува слобода на пазарот; според кој закон се прави ограничување колку телевизии можат да работат преку мултиплекс ако се знае дека операторот А1 Македонија се изјасни дека има простор за уште една телевизија; кој ја има изработено Студијата за утврдување оправданост за распишување на јавен конкурс за доделување на дозвола за телевизиско емитувања на државно ниво преку дигитален терестријален мултиплекс и зошто не и се дозволува на ТВ 24 Вести да зрачи како петте терестријални телевизии.  

Директорот на Агенцијата д-р Зоран Трајчевски посочи дека Студијата ја изработи Секторот за стратешко планирање и заштита на авторски права во Агенцијата. Согласно ЗААВМУ, во делот каде што има технички ограничувања, како што е во овој случај користење на фреквенции на мултиплексот со којшто оперира А1 Македонија, должност е на АВМУ да изработи Студија со која ќе се утврди дали има или нема оправданост за објавување на јавен конкурс за доделување на нови дозволи. Македонската јавност знае дека бројот на медиуми во земјава е многу голем, и е несвојствен ако се спореди со големината на пазарот било каде во светот. Анализите и економската оправданост покажуваат дека во моментов, но и во иднина нема да има потреба од доделување на нови дозволи за телевизиско емитување со општ формат, каков што беше наведен и во барањето на ТВ 24 Вести.  Сега сите пет национални терестријални телевизии се со претежно забавен општ формат. Ставовите на публиката се дека на пазарот недостасуваат телевизии со специјализирани формати, кои што би нуделе програми како што се документарни, спортски, филмски, музички програми. Посочи дека АВМУ и да сака, не може да и додели дозвола на ТВ 24 Вести, туку согласно Закон треба да распише јавен конкурс и на тој јавен конкурс да ја избере најдобрата понуда. Агенцијата не знае кои субјекти ќе се пријават на јавниот конкурс и дали понудата која ќе ја достави ТВ 24 Вести ќе биде најдобра. Додаде дека ТВ 24 Вести постојано прави прилози и ја дезинформира јавноста дека АВМУ не и дава дозвола на телевизијата, што е класична дезинформација и злоупотреба на медиумот бидејќи телевизијата не е обично трговско друштво,има добиено дозвола за емитување на државно ниво преку сателит и затоа има јавна одговорност и посебна улога во општеството. Агенцијата повеќе пати има испратено реакции до ТВ 24 Вести, но телевизијата бара став од Агенцијата еден ден подоцна од кога е објавен прилогот, и на тој начин се замајува јавноста дека некој и ускратува некакво право на телевизијата. Посочи дека никој не и забранува на телевизијата да работи. Разликата е дека националната ТВ 24 Вести емитува програма преку сателит, а граѓаните можат да ја следат нејзината програма преку сите кабелски оператори исто како и програмите на петте терестријални телевизии коишто имаат дозвола за емитување на национално ниво преку операторот А1 Македонија. 

